
sþ. 620. Tillaga til þingsályktunar [154. mál]
um vélræna upptöku á þingræðum.

Flm.: Þorsteinn Þorsteinsson, Páll Zóphóníasson.

Alþingi skorar á forseta Alþingis og ríkisstjórn að gera ráðstafanir til, að um-
ræður á Alþingi verði teknar á stálþráð. plastþráð eða plötur, ef hagkvæmara þykir,
og hafa lokið öllum undirbúningi fyrir næsta reglulegt Alþingi, þannig að þingskriftir
hverfi þá að mestu eða öllu leyti.

Kostnaður við framkvæmd tillögu þessarar greiðist úr ríkissjóði og telst til
alþingiskostnaðar .

Greinargerð.

Það er viðurkennt, að margir þingmenn eru hættir að nokkru eða öllu að lesa
yfir handrit skrifara að ræðum þeim, er þeir flytja undir umræðum á Alþingi, og
ræðupartur þingtíðinda því ekki lengur traustur grundvöllur fyrir því, sem sagt er
á Alþingi. Vegna þessa og fleira hefur verið talað um að taka ræður þingmanna á
stálþráð eða plastþráð og geyma þær þannig. Tilraun, er gerð hefur verið til þessa,
gaf þá raun, að álíta verður, að hagkvæmara verði að taka ræður á plastþráð eða
stálþráð en láta skrifa þær, eins og nú er gert, og ætlast fIutningsmenn til, að
gengið verði úr skugga um það fyrir næsta reglulegt Alþingi og sú aðferð, er bezt
reynist, þá látin koma til framkvæmda.


